
 
 
Recomendación dirixida ao Concello de Monterroso relativa á obriga de publicidade 
activa 
 
 

 
 

                                                                           Santiago de Compostela, 17 de xullo de 2025 
 
Sr. alcalde: 
 

Nesta institución iniciouse expediente de queixa como consecuencia do escrito de XXX 
relativo a publicidade da contratación de servizos de conservación, reparación e 
mantemento da iluminación pública no Concello de Monterroso. 

                                                                ANTECEDENTES 

1. No seu escrito expón: 

“O 5 de Decembro de 2024 solicitei ao concello de Monterroso facer público na sede 
electrónica, no apartado de transparencia, toda a información relativa ao servizo 
contratado e ao expediente 481/2019, cuxo asunto era a contratación de servizos de 
conservación, reparación e mantemento da iluminación pública e outras instalacións 
eléctricas municipais do Concello de Monterroso. 

No escrito advertín que a cláusula sétima do prego de C.A.P. do mencionado 
contrato especificaba que o prazo de execución e lugar de execución era de 4 anos e 
o emprazamento. Que a duración do contrato contaríase a partir do día seguinte ao 
da formalización do contrato ou desde a data fixada no documento contractual. E 
que o contrato podería prorrogarse por prazo dun ano. 

Dito isto, en base ao "Artículo 8. Información económica, presupuestaria y 
estadística" da "Ley 19/2013, de 9 de diciembre, de transparencia, acceso a la 
información pública y buen gobierno" solicitei ao concello a información do contrato 
mencionado, da que non obtiven resposta. É dicir, solitaba a exposición pública do 
contrato inicial e todas e cada unha das posibles modificacións e prorrogas de dito 
contrato”. 

Reclama do concello poñer a disposición a información no portal da sede electrónica 
do concello. 

2. Ante iso requirimos información a ese concello, que nola remitiu. No informe 
sinálase o seguinte: 

Expediente: T.6.Q/83/25 



“En relación a queixa presentada por XXX Expediente: T.6.Q/83/25 recibida con data 
20/01/2025, XXX comunícolle que a información está dispoñible no portal de 
transparencia do Concello de Monterroso”. 

3. O concello non aportaba o enlace directo á información, polo que de novo 
dirixímonos a el para que facilitara información complementaria. O concello sinalou o 
seguinte: 

“En relación ao seu escrito de data 14/04/2025, 2025-E-RC-1326, comunícolle que o 
enlace ao Decreto de formalización de dito contrato é o seguinte; 
https://monterroso.sedelectronica.gal/preview-document.8. Así mesmo a data de 
publicación no portal de transparencia é nos mes de xaneiro do 2025, como así conta 
no acceso ao documento”. 

                                                                           ANÁLISE 

1. Como sinalamos no requirimento de información complementaria, o ente local 
debera proporcionar un enlace directo á información que debe estra dispoñible de 
oficio, é dicir, sen necesidade de previa petición (publicidade activa; art. 8 da Lei 
19/2023), o que non fixo nun primeiro momento. Sinalaba a solicitude de información 
pública e de reunións ou entrevistas, e un buscador no que non aparecía entrada que 
identificara o contrato ao que se refire a queixa. Ademais, o concello non aclaraba 
dende cando estaría dispoñible a información, no caso de confirmarse a súa 
disposición. 

2. Posteriormente envía un enlace, pero este da erro -“páxina non atopada”-; por 
tanto, mantense a falta de aclaración sobre a dispoñibilidade da publicidade activa. 

3. O obxectivo da normativa en materia de transparencia é someter a escrutinio a 
acción dos responsables públicos, coñecer como se toman as decisións públicas, 
coñecer como se manexan os fondos públicos e coñecer baixo que criterios actúan as 
institucións públicas.  
 
4. A transparencia pública, na que se engloba a posta a disposición da publicidade 
activa prevista legalmente, atópase directamente relacionada co dereito fundamental 
a recibir libremente información veraz por calquera medio de difusión (artigo 20.1.d) 
CE).  
 
                                                         CONCLUSIÓN  
 
Por todo o sinalado ata agora considerase necesario, en aplicación do disposto no 
artigo 32.1 da Lei 6/1984, do 5 de xuño, da Valedora do Pobo, facer chegar a ese 
Concello de Monterroso a seguinte recomendación:  
 
Que con urxencia aclare a publicidade activa da información que é obxecto da queixa.  
 
Agradézolle de antemán a acollida ao manifestado nesta resolución da Valedora do 
Pobo, e recórdolle a necesidade de que no prazo dun mes dea conta a esta Institución 
da aceptación da recomendación formulada, de ser o caso, e das medidas adoptadas 
para darlle efectividade, tamén se é o caso.  
 

https://monterroso.sedelectronica.gal/preview-document.8


En aplicación do principio de transparencia, a partir da semana seguinte á data na que 
se ditou a presente resolución, esta incluirase na páxina web da institución.  
 
Saúdoo atentamente.  
 
 

Mª Dolores Fernández Galiño 
Valedora do Pobo (en funcións) 


	Sr. alcalde:

